
Milli ideyaların və dövlətçilik 
dəyərlərinin önündə

Sıralarında fəxr hissi ilə təmsil 
olunduğumuz və yarandığı ilk 
gündən məramında dövlətçilik 
maraqları, milli mənafelər 
dayanan YAP-ın 1992-ci ilin 
noyabrında siyasi meydana 
çıxması xalqımızın ümummilli 
lideri Heydər Əliyevin ən yeni 
tariximizdə Azərbaycanın 
azadlığı və xilası ilə bağlı 
şərəfli missiyasının əsas 
mərhələlərindən birini təşkil 
edir. 1990-cı ilin iyulundan 
Naxçıvandan başlanan bu 
missiya ilə xalqımızın azadlıq 
mücadiləsini yeni mərhələyə 
yüksəldən Heydər Əliyev 
YAP-ın yaranması ilə müstəqil 
Azərbaycanı qurtuluşa və 
inkişafa aparan tarixi yolun 
əsasını qoydu.

Ötən əsrin doxsanıncı illərin 
əvvəllərinin ağır və böhranlı günlərini 
orta və yaşlı nəslin nümayəndələri yaxşı 
xatırlayırlar. İqtidarda olan qüvvələrin ya-
rıtmaz hakimiyyəti, faktiki olaraq ölkədəki 
hakimiyyətsizlik nəticəsində siyasi xaosun 
və anarxiyanın baş alıb getməsi,  sosial-
iqtisadi tənəzzülün sürətlə dərinləşməsi 
cəmiyyətimizin dərin sarsıntısına və 
mənəvi iztirabına səbəb olmuşdu.  
Təhlükəli proseslər Azərbaycanı məhvə, 
uçuruma, müstəqilliyimizin itirilməsinə 
aparırdı. Bütün bunların Ermənistanla 
müharibə şəraitində baş verməsi, üstəlik, 
Qarabağda erməni separatizminin baş 
qaldırması dövlətimizi və xalqımızı ağır 
təhdidlərlə üzə-üzə qoymuşdu. 

Təbii ki, belə bir şəraitdə xalq 
öz taleyinə biganə qala bilməzdi və 
ölkəmizin hər yerindən Naxçıvana – 
görkəmli siyasət və dövlət xadimi Heydər 
Əliyevə ünvanlanan müraciətlər də bunu 
təsdiq edirdi. Bu müraciətlər, insanla-
rın Naxçıvana gedərək Heydər Əliyevlə 
görüşmələri xalqın ulu öndərə olan bö-
yük inam və etimadından irəli gəlirdi. 
Çünki buna qədər vətəndaşlar Heydər 
Əliyevdən yalnız dövlətə və xalqa layiqli 
xidmət nümunələri görmüşdülər. Hələ so-
vet illərində Heydər Əliyev Azərbaycanı 
keçmiş ittifaqın geridə qalmış kənd 
təsərrüfatı respublikasından inkişaf et-
miş sənaye respublikasına çevirmiş-
di. Nə qədər ki, Heydər Əliyev SSRİ 
rəhbərliyində təmsil olunurdu, ermənilər 
Azərbaycana qarşı təcavüzkar planlarını 
işə sala bilmirdilər. 

Sovet hakimiyyətinin hələ mövcud 
olduğu 1990-cı ilin noyabr ayında isə 
Heydər Əliyev Naxçıvanda üçrəngli 
bayrağımızı ucaltmaqla, Naxçıvanın 
adından “sovet və sosialist” sözlərini 
çıxarmaqla xalqımızın öz müstəqilliyi 
uğrunda mübarizəsini daha da 
gücləndirmişdi. Eyni zamanda, Heydər 
Əliyev müstəqilliyimizin ilk illərində Nax-
çıvanın etibarlı müdafiəsini təşkil etmiş, 
Ermənistan tərəfindən işğal olunmasına 
sərkərdə qətiyyəti ilə imkan verməmişdi. 
Təbii ki, bütün bunları xalq bilir, görür və 
ona görə inanırdı ki, Azərbaycanın düçar 
olduğu bütün problemlərdən, üzləşdiyi 
bütün təhlükələrdən yalnız Heydər Əliyev 
xilas edə bilər.

Artıq 1992-ci ilin payızına doğru 
cəmiyyətdə mütləq üstünlüklə belə bir rəy 
və arzu formalaşmışdı ki, Azərbaycanın 
nicatı, xilası Heydər Əliyevin siyasi 
proseslərdə fəal iştirakından keçir. Res-
publikamızın hər yerində Heydər Əliyevin 
rəhbərliyi ilə yeni siyasi partiyanın yara-
dılması təşəbbüslərinin irəli sürülməsi 
də məhz bundan irəli gəlmişdi. Bu ba-
xımdan 1992-ci ilin oktyabr ayında ziya-
lıların Heydər Əliyevə yeni siyasi partiya-
nın yaradılması ilə bağlı ünvanladıqları 
müraciət, əslində, bütün Azərbaycan xal-
qının arzularının ifadəsi idi. “Bizim bu 
müraciətimizə minlərlə Azərbaycan 
vətəndaşı məmnuniyyətlə qoşulmağa ha-
zırdır. Hələlik isə ilk addım olaraq bunu 
bir qrup ziyalı adından biz edirik. Biz həm 
öz, həm də on minlərlə respublika əhalisi 

adından Sizdən xahiş edirik ki, yaradıl-
maqda olan Yeni Azərbaycan Partiya-
sına rəhbərlik etməyə razılıq verəsiniz. 
Azərbaycan Sizin sözünüzü və qəti 
qərarınızı gözləyir” – deyə müraciətdə 
deyilirdi.

O dövrkü hakimiyyət orqanları nə 
qədər maneçilik törətmək istəsələr də, 
ulu öndər Heydər Əliyevin rəhbərliyi 
ilə yeni siyasi partiyanın yaradılmasını 
əngəlləməyə cəhd göstərsələr də, xalqın 
qarşısında dayana bilmədilər. Beləliklə, 
1992-ci ilin noyabr ayının 21-də Yeni 
Azərbaycan Partiyasının təsis edilməsi 
Heydər Əliyevin Azərbaycanı xilas missi-
yasının ilk addımı oldu. Heydər Əliyevə 
inam o qədər güclü idi ki, qısa müddətdə 
partiyanın sıraları sürətlə genişləndi, res-
publikanın hər yerində yerli təşkilatları ya-
radıldı. Təsadüfi deyil ki, cəmi bir neçə ay 
içərisində YAP respublikadakı siyasi par-
tiyalar arasında sosial bazasına görə lider 
mövqedə dayanırdı. Yaradıldıqdan bir ay 
sonra YAP-ın Ədliyyə  Nazirliyində qeydə 
alınması da partiyanın qısa müddətdə 
siyasi gücə çevrilməsinin təcəssümü idi.

1993-cü ilin iyun ayında Azərbaycan 
uçurumun astanasında idi. Bir tərəfdən 
torpaqlarımız müdafiəsiz qalmış, digər 
tərəfdən separatçılığın ən yüksək 
həddə çatması nəticəsində ölkəmizin 
parçalanması təhlükəsi yaranmışdı. 
Həmin günlərdə tariximizin ən faciəli 
hadisələrindən biri kimi, Gəncədə qar-
daş qırğını baş vermişdi. Belə bir vaxtda 
xalqın istək və arzusu ilə Naxçıvandan 
Bakıya gələn Heydər Əliyev özünün xi-
laskarlıq missiyasını layiqincə yerinə 
yetirdi. Ulu öndər müdrikcəsinə hərbi-
siyasi qarşıdurmaların, qardaş qırğınının, 
Azərbaycanın uçuruma yuvarlanmasının 
qarşısını aldı. Məhz Heydər Əliyevin Ba-
kıya gəlişi ilə bütün xalq rahat nəfəs aldı.

Ümummilli liderin siyasi hakimiyyətə 
gəlişi ilə Yeni Azərbaycan Partiyasının 
da fəaliyyəti yeni mərhələyə qədəm qoy-
du. Müxalifət partiyasından hakim parti-
yaya çevrilməsi YAP-a öz proqramını, 
məqsəd və  məramını tam şəkildə həyata 
keçirməyə imkan yaratdı. Dahi siyasətçi 
Heydər Əliyevin rəhbərliyi ilə müasir və 
müstəqil dövlətçiliyimizin əsaslarının for-
malaşması prosesində, bütün sahələrdə 
həyata keçirilən islahatlarda YAP ha-
kim partiya kimi fəal iştirak etdi, inkişafa 
özünün layiqli töhfələrini verdi. Yeni tipli 
bu siyasi qurumun hakim partiya sta-
tusunu alması həm də ölkədəki siyasi 
münasibətlərdə yeni mədəniyyət forma-
laşdırdı. Respublikamızda sivil yola siya-
si mübarizə aparmaq ənənələri bərqərar 
oldu.

Tarixi təcrübə göstərir ki, adətən parti-
yalar ayrıca olaraq hansısa siyasi qrupu və 
ya sosial zümrələri birləşdirməklə konkret 
maraqlar əsasında formalaşır və fəaliyyət 
göstərir. Lakin Yeni Azərbaycan Partiyası 

tamamilə fərqli siyasi yanaşmanı özündə 
əks etdirən bir siyasi təşkilatdır. Konkret 
şəkildə desək, Yeni Azərbaycan Partiya-
sı ümumxalq partiyasıdır. Çünki YAP-ın 
sıralarında Azərbaycan cəmiyyətinin so-
sial statusundan asılı olmayaraq bütün 
zümrələri bir araya gəliblər. 

Fəxrlə deməliyik ki, bu partiya-
nın tərkibində böyük bir gənclik ordu-
su birləşib. YAP-ın sıralarında təmsil 
olunan ağsaqqallar öz fəaliyyətləri ilə 
YAP-ın məqsəd və məramlarının həyata 
keçməsinə layiqli töhfələr verirlər. YAP 
sıralarında on minlərlə qadının olması 
ölkəmizdə qadın hərəkatının inkişafında 
böyük rol oynayır. Bu baxımdan ulu öndər 
Heydər Əliyevin yaratdığı YAP-ın sırala-
rında 770 mindən artıq vətəndaşımızın 
birləşməsi bu siyasi təşkilatın bütün xal-
qın partiyası olmasının real təsdiqi sayıla 
bilər.

2003-cü ildə keçirilən prezident 
seçkiləri ərəfəsində Azərbaycan xalqına 
müraciət edən ulu öndər Heydər Əliyev 
demişdi: “Üzümü sizə – həmvətənlərimə 
tutaraq qarşıdan gələn prezident 
seçkilərində prezidentliyə namizəd, 
mənim siyasi varisim, Yeni Azərbaycan 
Partiyası Sədrinin birinci müavini İlham 
Əliyevi dəstəkləməyə çağırıram. O, 
yüksək intellektli, praqmatik düşüncəli, 
müasir dünya siyasətini və iqtisadiyyatı-
nı gözəl bilən, enerjili və təşəbbüskar bir 
şəxsiyyətdir”. Həmin il keçirilən seçkilərdə 
İlham Əliyevin qələbə qazanması xalqı-
mızın Heydər Əliyev ideyaları ətrafında 
səfərbər olmasının, Yeni Azərbaycan 
Partiyasına etimadının təcəssümü oldu. 

Ötən 19 ilin mənzərəsi göstərir ki, 
Prezident İlham Əliyev lider qətiyyəti ilə 
Azərbaycanın yüksəlişini təmin edir, milli 
maraq və mənafelərimizi layiqincə qo-
ruyur. Bütün bunlar isə əlbəttə ki, həm 
də cənab İlham Əliyevin rəhbərlik etdiyi 
Yeni Azərbaycan Partiyasının uğurları-
dır. Bu baxımdan Yeni Azərbaycan Par-
tiyasının nailiyyətlərinin əsasında İlham 
Əliyevin Prezidenti kimi qürurdoğuran 
siyasi fəaliyyəti dayanır. İlham Əliyev 
ölkəmizə uğurlu rəhbərliyi ilə həm də 
Yeni Azərbaycan Partiyasını gücləndirir, 
sıralarını möhkəmləndirir. Təsadüfi de-
yil ki, Azərbaycan xalqı bütün seçkilərdə 
də Yeni Azərbaycan Partiyasının 
namizədlərinə dərin etimad göstərir.

Bütün bunlara görə Yeni Azərbaycan 
Partiyası hər bir üzvü partiyanın ya-
ranmasının 30 illik yubileyini yüksək 
əhval-ruhiyyədə qarşılayır. Vətən 
müharibəsində qazandığımız Zəfər isə 
yubiley sevincimizi daha möhtəşəm, 
daha təntənəli edir. Gedilən 30 illik yol 
göstərir ki, Yeni Azərbaycan Partiyası hər 
zaman xalqın yeganə siyasi istinad ünva-
nı olacaq.

Müşfiq MƏMMƏDLİ,
Milli Məclisin deputatı

Ölkəmizdə ictimai-siyasi sabitliyin 
gərgin olduğu, anarxiya və xaosun  tüğ-
yan etdiyi həmin günlərdə və aylarda  ulu 
öndər Heydər Əliyevin banisi olduğu, xal-
qın inandığı və etibar etdiyi YAP zamanın 
tələbindən, tarixi zərurətdən yarandı. Bu 
elə bir zaman idi ki, yenicə müstəqillik 
qazanan, ancaq səriştəsiz rəhbərlərin 
uçuruma apardığı Azərbaycanda  Yeni 
Azərbaycan Partiyası xalqın yeganə 
ümid yeri oldu, dövlətçiliyin keşiyində da-
yanan siyasi qüvvəyə çevrildi. 

XX əsrin 90-cı illərin əvvəllərində 
tez-tez hakimiyyət dəyişiklikləri və da-
xili siyasi qarşıdurmanın dərinləşməsi 
nəticəsində ölkə böhran vəziyyətində idi. 
Cəmiyyət ümumxalq inamına layiq olan 
və ilk növbədə, milli birliyə, vətəndaş 
həmrəyliyinə əsaslanaraq ölkəni böhran-
dan xilas etməyə qadir olan yeni siyasi 
qüvvəyə ehtiyac duyurdu. Bu səbəbdən 
də ulu öndər Heydər Əliyevin rəhbərliyi 
altında yeni siyasi partiya yaratmaq istəyi 
ilə ziyalılar  ona müraciət ünvanladılar. 
Yaranmış bu siyasi partiya vətəndaş 
cəmiyyətinin formalaşmasında mühüm 
rol oynadı. Həmin dövrdə  bu təşkilata 
üzv olmaq elə də asan deyildi. Lakin bü-
tün çətinliklərə baxmayaraq partiya öz 
fəaliyyətini davam etdirdi, Vətəni, xalqı 
düşdüyü mürəkkəb vəziyyətdən xilas 
etdi.

Ötən illərdə Yeni Azərbaycan Parti-
yası böyük və şərəfli bir yol keçərək bir-
birindən əhəmiyyətli uğurlara  imza  at-
mışdır. Partiya Azərbaycan dövlətçiliyinin 
qorunmasında, sabitliyin və demokratik 
dəyərlərin bərqərar edilməsində  mühüm 
rol oynamışdır. Ümummilli lider Heydər 
Əliyev ölkədə iqtisadi və siyasi islahatla-
rın həyata keçirilməsi üçün, ilk növbədə, 
sabitliyin və təhlükəsizliyin təmin olunma-
sı istiqamətində təxirəsalınmaz tədbirlər 
həyata keçirdi. Böyük rəhbər çıxışlarında 
deyirdi: “Əgər hər hansı ölkənin xalqları 
öz hüquqlarını anlayır və onları qoruya 
bilirsə, o zaman ən kiçik dövlət belə ən 
böyük məmləkət qədər güclü olar”. 

Bu mənada Yeni Azərbaycan Par-
tiyasının  həyata keçirdiyi tədbirləri 
yüksək qiymətləndirmək olar. Ulu öndərin 
rəhbərliyi və bu partiyanın fəal iştirakı ilə 
1993–2003-cü illərdə həyata keçirilən is-
lahatlar nəticəsində müasir Azərbaycan 
dövlətinin formalaşması prosesinin il-
kin mərhələsi başa çatdı. Daha sonra 
Azərbaycan hüquqi, iqtisadi, siyasi və 
hərbi  cəhətdən daha da gücləndirilmiş 
dövlətdən  regional və subregional təsir 
mexanizmlərinə malik dövlət modelinə 

keçməsi sahəsində  qlobal təşəbbüslər 
irəli sürüldü.

Sonrakı illərdə Prezident İlham 
Əliyevin təşəbbüsü ilə islahatların 
konseptual əsasları–yeni Strateji Yol 
Xəritəsi hazırlanaraq həyata keçirilməyə 
başlandı. İslahatların ilkin dönəmində 
aparılan araşdırmalar və təhlillər 
nəticəsində prosesə maneə yaradan 
bütün neqativ amillər də üzə çıxdı. Bu 
isə öz növbəsində, islahatların daha da 
sürətlənməsinə və genişlənməsinə zəmin 
yaratdı. Prezident İlham Əliyevin dediyi 
kimi, “Heç bir vətəndaş diqqətdən, qay-
ğıdan kənarda qalmamalıdır, hər kəsin 
hüquqları qorunmalıdır”. Bu sahədə 
aparılan dövlət siyasətini insanlar da 
müsbət qarşılayırlar. Məmur – vətəndaş 
münasibətlərində şəffaflığın təmin 
edilməsi, korrupsiyaya qarşı mübarizənin 
daha da gücləndirilməsi bu siyasətin ən 
bariz nümunəsidir. Ölkədə  aparılan siya-
si-hüquqi islahatların və icra hakimiyyəti 
ilə qanunverici hakimiyyət arasında 
əməkdaşlığın əsasında da  vətəndaş 
məmnunluğu, xidmətlərə əlçatanlıq, hər 
bir kəsin bütün hüquqlarından istifadə 
edə bilməsi və bu sahədə bərabər imkan-
ların yaranması və digər  amillər dayanır.

Ötən 30 ildə  ictimai həyatın bü-
tün sahələrində ciddi  tarixi nailiyyətlər 
əldə edilmişdir. Həyata keçirilən regi-
onal və qlobal layihələr Azərbaycanın   
beynəlxalq  nüfuzunu daha da artırdı. 
Müxtəlif sahələrdə  baş verən yeniliklər, 
xarici dövlətlərlə yaradılan dostluq 
və əməkdaşlıq münasibətləri, iqtisadi 
göstəricilər müstəqillik illərinin uğurlarıdır.

Ölkəmizin inkişafı, regionda artan nü-
fuzumuz  bizə daha böyük ruh yüksəkliyi 
və enerji verir. 

Bu gün möhtərəm Prezidentimiz İlham 
Əliyevin  apardığı siyasət nəticəsində 
ölkəmizin müasirləşməsi, daha da inki-
şaf etməsi üçün partiya üzvləri  də xü-
susi fəallıq göstərirlər.  Partiyanın sədri, 
möhtərəm Prezidentimiz cənab İlham 
Əliyev demişdir: “Yeni Azərbaycan Par-
tiyası sözün əsl mənasında ümumxalq 
partiyasıdır. Əminəm ki, növbəti illərdə 
də partiyamız liderlik qabiliyyətini özündə 
saxlayacaqdır.  Bu partiya Cənubi Qaf-
qazın ən böyük siyasi qüvvəsidir”. İndi 
Prezident İlham Əliyevin  rəhbərliyi ilə 
YAP-ın getdikcə güclənən fəaliyyəti 
Azərbaycanın bundan sonra da hərtərəfli 
inkişafında böyük imkanlara yol açır. 

Müstəqil  Azərbaycanın daha da in-
kişaf edib çiçəklənməsi istiqamətində 
mühüm addımlar atılır. Fəxr edirik ki, 
biz  bu yubiley tədbirlərini artıq qalib 
xalq kimi qeyd edirik. Partiyanın Sədri,  
Prezident, Ali Baş Komandan İlham 
Əliyevin rəhbərliyi ilə  müzəffər ordumuz 
erməni işğalına son qoydu. Ədaləti bərpa 
edildi, BMT qətnamələrinin tələbləri 
ölkəmizin  öz gücünə yerinə yetirildi.

30 illik yubileyini qeyd edən partiya-
mız təkcə bu günlə yox, həm də daha 
çox gələcəklə yaşayır. Ulu öndər Heydər 
Əliyevin dediyi kimi, Yeni Azərbaycan 
Partiyası dünənin, bu günün və gələcəyin 
partiyasıdır. Partiyamız yeni çağırışlara 
adekvat cavab verir. Son qurultayda həm 
Nizamnamədə, həm strukturda aparılan 
islahatlar bir daha göstərdi ki, partiyamız 

davamlı olaraq yeniləşir, güclənir, üstün 
çevikliyi ilə seçilir. Bu gün  Prezident, Par-
tiya Sədri İlham Əliyevin yeni ideyaları, 
müdrik tapşırıqları ilə partiyanın fəaliyyəti 
daha da güclənir, yeni islahatlar keçirilir, 
günün tələblərinə  cavab verir.  

Cəmiyyətin ictimai-siyasi prioritet- 
lərindən biri də gender təşəbbüsləridir. 

Bu mənada Yeni Azərbaycan Partiya-
sı digər partiyalara yaxşı  nümunədir.  
Partiyanın struktur tərkibində gender 
məsələləri üzrə şöbə fəaliyyət göstərən 
ayrıca şöbə mühüm və maraqlı layihələr 
həyata keçirir.  Digər gözəl nümunə ulu 
öndərin  adını daşıyan Fondun yaradıcı-
sı, Respublikanın Birinci  vitse-preziden-
ti, Yeni Azərbaycan  Partiyası  Sədrinin 
müavini Mehriban xanım Əliyevanın mi-
silsiz fəaliyyətidir. Onun həyata keçirdiyi 
layihələrlə Azərbaycan qadın hərəkatının 
tarixində yeni  mərhələ açılmışdır. 

İstər şəxsi həyatı, istər ictimai 
fəaliyyəti ilə hamıya örnək olan Mehri-
ban xanım milli-mənəvi dəyərlərimizin, 
xalqımızın xeyriyyəçilik ənənələrinin 
qoruyucusu  kimi cəmiyyətdə  böyük  
nüfuz  qazanmışdır. COVİD-19 pande-
miyası, 44 gün Vətən Müharibəsi za-
manı Mehriban xanım aztəminatlı və 
həssas ailələrə, şəhid ailələrinə, qazilərə, 
müharibə iştirakçılarına və zərər çəkmiş 
insanlara öz dəstəyini göstərir, onları 
diqqətdən kənarda qoymurdu. Fond bu 
gün də  həmin insanlara eyni qayğı və 
şəfqət göstərir. Partiya üzvlərimiz də bu 
prosesdən kənarda qalmırlar.

Bu gün Azərbaycan milli inkişafın yeni 
mərhələsindədir. Prezident, Ali Baş Ko-
mandan İlham Əliyevin rəhbərliyi ilə 44 
günlük Vətən müharibəsində möhtəşəm 
Zəfərdən, ölkəmizin ərazi bütövlüyü-
nün və tarixi ədalətin bərpasından son-
ra dövlətimizin qarşısında yeni vəzifələr 
durur. Hazırkı dövrün reallıqlarına uyğun 
olaraq, davamlı sülhün təmin olunması 
və kommunikasiyaların açılması, yeni 
iqtisadi və sosial infrastrukturun yaradıl-
mas, eyni zamanda, mövcud infrastruk-
turun müasirləşdirilməsi, Ermənistanın 
məsuliyyətə cəlb olunması, sosial 
siyasətin daha da gücləndirilməsi, dövləti 
təşviqi ilə iqtisadiyyatın canlandırılması 
və  şaxələndirilməsi, əhalinin böyük qayı-
dışının təmin edilməsi zəruri hədəflərdir. 
Çevik dövlət idarəetmə modelinin tətbiq 
edilməsi, Qarabağ həqiqətlərinin yayıl-
ması və tanıdılması,ərazilərin minalar-
dan və partlamamış hərbi sursatlardan 
təmizlənməsi, yaşayış məntəqələrinin 
planlı surətdə bərpası, milli həmrəyliyin, 
Azərbaycanın beynəlxalq arenada və qlo-
bal informasiya müstəvisində mövqeyinin 
daha da gücləndirilməsi, tarixi Qələbənin 
nəticələrinin möhkəmləndirilməsi və digər 
milli məqsədlər kimi strateji prioritetlərimiz 
var. 

Hakim və alternativsiz siyasi qüvvə 
olan Yeni Azərbaycan Partiyasının da 
bu istiqamətdə üzərinə mühüm vəzifə 
və məsuliyyət düşür. Bütün bu vəzifə və 
öhdəliklər bizi  daha fəal və təşəbbüskar 
olmağa, peşəkarlıq səviyyəmizi artırma-
ğa, layiqli vətəndaşlar yetirməyə səsləyir. 
İnanırıq ki, Azərbaycan  xalqını  xoş  
gələcəyə  aparan  bu siyasət  bundan 
sonra da uğurla davam etdiriləcəkdir.

Hicran HÜSEYNOVA, 
Milli Məclisin Ailə, qadın və uşaq

 məsələləri komitəsinin sədri, 
professor 

Azərbaycan gözəl və zəngin ölkə, onun əhalisi xöşbəxt xalqdır. 
Üstəlik, həmişə çətin vəziyytdə tarixi şəxsiyyətlər meydana 
çıxıb xalqı öz ardınca aparır,  ölkəni ağır durumdan xilas edirlər. 

XX əsrin doxsanıncı illərində də çox mürəkkəb bir zamanda  ziyalıların 
təşəbbüsü  yaranan Yeni Azərbaycan Partiyası ümummilli  liderimiz 
Heydər  Əliyevin rəhbərliyi qısa müddətdə ölkəni fəlakətdən xilas edib, 
sabirlik və inkişaf yoluna yönəltdi, xalqın böyük etimadını qazandı. 

Müstəqil 
Azərbaycanın hakim 

siyasi qüvvəsi

Sərbəst və Yunan-Roma güləşi üzrə turnirin final mərhələsi
Noyabrın 9-da Yeni Azərbaycan Partiyasının (YAP) 30 illik yubileyinə 
həsr olunmuş sərbəst və Yunan-Roma güləşi üzrə turnirin final 
mərhələsi keçirilib.

YAP Mərkəzi Aparatının Gender 
siyasəti və gənclərlə iş şöbəsinin mü-
dirinin müavini Zəkiyyə Musayeva tur-
nir barədə hesabat təqdim edərək bil-
dirib ki, oktyabrın 30-da start götürən 
turnirdə sərbəst güləş üzrə 65, 70, 74, 
Yunan-Roma güləşi üzrə isə 67, 72 və 
77 kq çəki dərəcələrində ümumilikdə 
312 gənc mübarizə aparıb. Yarışla-
rın qrup mərhələsi Bakı, Abşeron, 
Ağcabədi, Göygöl, Qəbələ, Astara və 

Kürdəmirdə keçirilib, final yarışları isə 
Bakı şəhərində təşkil olunub.

Qaliblər müvafiq diplomlar, medal-
lar və xatirə hədiyyələri ilə təltif olunub-
lar.

YAP Yasamal rayon təşkilatının 
sədri Bəxtiyar Nəbiyev tərəfindən 
oyunları idarə edən hakimlərə xatirə 
hədiyyələri təqdim olunub.

Turnirin bağlanış mərasimində çıxış 
edən YAP Sədrinin müavini–Mərkəzi 

Aparatın rəhbəri Tahir Budaqov bildirib 
ki, turnirin final mərhələsi Azərbaycan 
xalqının həyatında əlamətdar tarixə- 
Dövlət Bayrağı Gününə təsadüf edir. 
Eyni zamanda, xalqımızın Zəfər bay-
ramını qeyd etdiyini xatırladan Tahir 
Budaqov vurğulayıb ki, Azərbaycanın 
ərazi bütövlüyünün bərpa olun-
ması son 200 illik tariximizin zirvə 
hadisəsidir. YAP Sədrinin müavini 
əlavə edib ki, Müzəffər Ali Baş Ko-
mandan, Yeni Azərbaycan Partiyasının 
Sədri, Azərbaycan Respublikasının 
Prezidenti İlham Əliyevin rəhbərliyi ilə 
rəşadətli Azərbaycan Ordusunun tor-

paqlarımızı işğaldan azad etməsi təkcə 
ölkəmizin ərazi bütövlüyünün deyil, 
eyni zamanda, xalqımızın milli qüruru-
nun bərpasıdır.

Azərbaycan gəncliyinin 
vətənpərvərlik ruhunda yetişdiyi-
ni diqqətə çatdıran Tahir Budaqov 
turnirdə iştirak edən gəncləri təbrik 
edərək onlara həyat və fəaliyyətlərində 
uğurlar diləyib. YAP Sədrinin müavini, 
eyni zamanda, Yeni Azərbaycan Par-
tiyasının 30 illik yubileyi münasibətilə 
tədbir iştirakçılarını təbrik edib.   

“Xalq qəzeti”

